
KERWEREDD 1995 
 

Ehr 1iewe Leit - ehr hann eich net geschnerrt,  

heit feiere mei widder unser Nerremohrer Kerb. 

 

Dodezu will ich eich recht herzlich begrieße  

unn das ehr mehr bloß die Kerb rischdisch begieße. 

 

Eischentlich hotte mer vor e echdi Kuh met uff die Felsealm se bringe,  

awwer das wollt uns net so rischdisch gelinge. 

 

Omoole, de Schwanz kämme, e Schleppsche uff die Herner binne 

— die Kuh hat a gemennt, mer spinne! 

 

Nix iss bassert, abgehau isse — des Vieh,  

das was mer wolle, das will die nie. 

 

S‘war vielleicht besser so, jetzt hammer a kä rumeierei,  

zum Schluß dät uns noch enner komme mit Dierquälerei. 

 

Die wo mer awwer heit debei hann, die bixt net aus unn macht kä mugge 

— e bisje schaad isses schunn, noch net emol mit dem Schwanz kann se zugge! 

 

De Bauer saat: “Was hann ehr devunn, wenn ehr e rischdischi Kuh hann?”,  

er hat jo recht — aber Vorsicht, s‘wär cool men! 

 

So hammer uns dann so uff de Bersch gemacht  

unn feiere heit trotzdem bis spät in die Nacht. 

 

Ehr sinn alle willkomme, ob Alde orrer Junge,  

deshalb hann ich mich do uff die Läder geschwunge. 

 

Um eich vunn unserm Dorf zu berichde,  

e paar kleene unn e paar große Gcschichde. 

Es iss schunn werrer e Johr vergang,  

daß ich dojowwe hann gestann' 

 

Unser Straußbuwe unn Mäd sinn a schunn ganz high,  

gell — es sinn a e paar stramme Borsch debei?! 

 

Unn‘s erscht unser Mäd, guggense eich emol aa,  

ann denne issjo werklich alles dra! 

 

Awwer de Schuhplattler danze unn die Moas dann schligge,  

do dun mer uns bis nothin drigge. 

 

Als erschdes, ehr Musikante, schpeelen geschwind: 

“Uff de Fels, do gebt‘s kä Sünd !” 

Was do uff de Fels im April geschah,  

iss meines Wissens ziemlich wahr. 

 

Drin an de Theke, ei der Daus,  

tranke manche grad ehr Bierche aus. 

 

De eene hat bereits die Fels verlasse,  

derweil die annere noch hewe die Flasche. 

 

Do kam angeblich, vun de Thekebande,  

e Schlisselbund met Geld abhande. 

 

Unn weil kenner de Schlissel wollt ingesteckt,  

war dere Besitzer doch rischdisch erschreckt. 

 

Er iss dann schnell zu seiner Fraa gelaufe  

unn hat dere vezehlt vunn denne Banause. 

 

Die Fraa war uff 180, doch weil se a Spaß vertraat,  

hat‘se bei dem Abwesende glei nogefroot, 

 

sowie bei de Anwesende do im Lokale hier,  

“Ei gewwen doch die Schlissel unn behallen die paar Märk fer‘s Bier!” 

 

Doch kenner wollt was vumm Schlissel wisse,  

die das Pärche dut vermisse! 

 

Do saat zum Glick es Susi — ganz charmant,  

“Mädche, gugg doch emol do, an de Kläderhoge an de Wand!” 

 

Unn siehe da, das ganze Theater war zu bunt,  

denn do lag es Geld mem Schlisselbund. 

 

Ehr Musikante, schpeelen denne Leit vumrn Gänsehiwwel keck: 



1995 

Redner: Stephan Strasser 

 

4

 

“Aiaiaiai, es Geld iss weg!” 

Zwee Mäd aus Nerrernohr, die wollde net veel,  

die wollde nur emol uff de Betze zum e Pokalschpeel. 

 

Also kaafe se Karte unn mache ehre Freunde kund,  

“Mer fahre allee uff de Betze, zum Schpeel gege Dortmund!” 

 

Viel Fräd vumm Schpeel awwer hotten‘se kä,  

denn no 85 Minudde stands 2:2. 

 

“Das iss uns viel se dumm,” so saan se sich, gugge sich oh  

unn laafe Richdung Ausgang — immer de gelwe Linie no. 

 

Das ähne Märe wunnert sich noch: “Ei mehr gehnjo ganz allee?”,  

doch es anner saat: “Do hammer a Platz, das iss doch schee!” 

 

De Stadionsprecher dut noch laut was ausrufe,  

doch die Mäd here net zu, die misse de Ausgang erscht suche. 

 

Do ruft plötzlich e Mann ganz in ihrer Näh,  

“E Velängerung gebt's - das iss o.k. !” 

 

Die Zwä gugge ganz entgeischdert unn renne! — wie e Wunner —  

däbber uff ehr Platz enunner. 

 

E Lautrer Fan hatt‘se werre komme gesieh  

unn weist se gleich emol druff hieh, 

 

“Wissener, ehr Mäd, ehr zwä Altgescheide,  

so e Velängerung, die hat a zwä Halbzeide!” 

 

Meddem ganz rote Kopp hann‘se sich dann geschwor,  

so ebbes kommt bei uns nimmi vor. 

 

Unn wenn a unser Schätzjer froe met alle Tricks,  

vunn dem Schpeel verrode mehr nix. 

Die Musik schpeelt denne zwä Fans ganz famos:  

“Uffem Betze iss immer was los!” 

Heit se Daa werd jo in jedem kleene Kaff,  

e riesischi Jahrhunnerfeier gemach. 

 

So sinn mer a, vor gut 3 Johr, in die Reischbach geloff als Gäscht,  

zum große 300-Johrfeierfescht. 

 

Unn dort hat‘s schunn gehäß: “Stellen eich emol vor,  

'95 werd Schrollbach 500 Johr.” 

 

Im Winder wurden dann schunn Entscheidunge gefällt,  

ob se feiere in de Scheier, orrer ob‘s gebt e Zelt. 

 

Do hann sich plötzlich noch e paar Forscher geschunn 

unn werklich noch e paar Urkunde gefunn. 

 

Nix war‘s mee mit de 500 Johr —  

575 sinn se schunn alt wor! 

 

An de Schrollbacher Kerb vorsjohr wurde gesaat — in Rade --,  

“In Nerremohr wär‘s Bier warm gewäh unn sie hätte misse druff warde.” 

 

Ich kann do nur saan: “Liewer 10 Minudde warde,” —jo, ess iss wohr —  

“als hinneno se hinke met 75 Johr!” 

 

Sinn froh, daß die Forscher net weidergesucht,  

sunscht häddener denne noch die Knoche verflucht! 

 

Er hätte a kenne noch warde 3 Johr,  

denn dann werd 100 de Schrollbacher Chor! 

 

Doch mer soll die Feschde jo feiere, wie se falle,  

das gilt net nur fer eich, sondern fer uns alle. 

 

Ehr Musikande, schpeelen jetzt all uff: 

“Dort wo gefeiert werd, dort halle mer a druff!” 

Wenn‘s Friehjohr werd unn es dut mojens uffklare,  

dun die Weibsleit efach gere mem Audo rumfahre. 

 

Frieher hat‘s gehääs: “Die spinne, das sinn Ausgehexe”,  

heit hääst’s: “Die dun stilvoll relaxe!” 

 

Aus de Friedhofstroß wollt a e jungi Fraa  

mem Audo no Humbursch fahre — Geld fortschaffe, war jo klar! 

 

Die Scheiwe halwer junne isse ogefahr, ganz forsch 

unn fahrt met Power bis Miese dorch. 

 

Doch kerz vor Vogelbach fangt‘se o se schnuffele,  

denn es dut plötzlich im Audo muffele. 

 

Ess guggt vorre im Audo, dann ess Fenschder enaus,  

ei de Geschdank kommt vunn inne, net vunn draus! 

 

De Modor iss doch net kaputt, unn ess Gebläse iss doch aus,  

sie iss ganz verzweifelt, wend, unn fahrt schnurstracks nachhaus. 

 

Dehäm dut‘se nom Ehemann kräftisch winke,  

“Komm schnell eraus, es Audo dut stinke!” 

 

Ihr Alder macht die Haub uff unn fangt o se lache,  

“Mei liewi Mad, du machscht vielleicht Sache,  

bei der iss in de Modor e Ratt ingezoh,  

die bezahlt nix, dere Miet guckscht du noo!” 

 

Seitdem muß ihr Mann - mit vielem Fluche,  

vor jeder Fahrt es Audo no Ratte absuche! 

 

Ehr Musikande, schpeelen im Chor: 

“Mer hann jetzt a e Rattefänger in Nerremohr!” 

Amme scheene Tag machte sich zwä uff de Weg,  

no Reischebach-Stee zum‘e Arwetskolleg. 

 

Met de Rädder wollde se fahre, das war ne glei klar,  

drum sinse rechtzeidisch losgefahr. 

 

Der ähnt hot grad e neies in Zwäbrigge kaaf  

unn wollt nun teschde, ob‘s a gut laaft. 

 

Unnerwegs iss a alles ganz gut geloff  

unn denne Arwetskolleg hann se a ogetroff. 

 

Zusamme hann‘se noch e Umtrunk genumm  

unn sich owens werrer uff die Rädder geschwung. 

 

Uffem Hämweg hann‘se die selwe Route genumm,  

doch do is de ähnt schunn ninimi rischdisch nokumm. 

 

Die Pedale hann sich rischdisch schwer trete geloss  

unn de Muschkelkater iss‘em bis ins Krciz um geschoß! 

 

Er hat glei halt gemach unn iss abgestie —  

do hat de Martin gemennt: “Das krien mer schunn hie!” 

 

Er hat sich alles angeguggt, dann warem alles klar: 

“Dei Ritzel hat jo Risse — met dem wär ich awwer net gefahr! 

 

Das iss doch e neies Rad unn bevor die Garantie iss erumm,  

fahrschde gleich no Zwäbrigge unn dauscht‘s um.” 

 

Am Montagmoje druff, hat der arm Kerl dann ganz frieh in Zwäbrigge gestann  

unn laut klargemacht: “Ich will e anner Rad hann!!” 

 

Die hann all laut gelacht: “Herr Schuck, mer lien se net oh,  

bei dene neie Räder iss das heit so !” 

Also vunn wesche — mei Ritzel hätt e Riß,  

der Schlawiner hat mich ganz efach beschiß! 

 

Do war nix kaputt, er hot sich umsonscht erschreckt,  

wahrscheinlich war‘s nur e Trobbe Öl, der sich gesteckt! 

 

Ehr Musikande, schpeelen uff met veel Schicki Micki: 

“Met meim Rad bin ich de König der City!”

E jecles Johr, wenn bei uns do leit kä Schnee,  

find‘s e familie vunn Nerremohr rischdisch schee,  

nur met ehr‘m blaue Wutzebusjewage  

mitsamt de Kinner in Ski-Urlaub zu fahre. 

 

Doch kaum waren se dort, ware die Koffer verschwunn  

unn die hat bis heit noch kenner gefunn! 

 

Also sinse‘s erscht emol Klamotte kaafe gang  

unn de Kalli hat fleißisch e Ski-Kurs ogefang. 

 

Das hat unserm Metzjer große Spaß gemach,  

do warer immer bei de Sach! 

 

Später rast er wie de Dunner,  

met 90 Sache de Idiotenhiwwel nunner. 

 

Sei Fraa unn die Kinner wollde wannere, doch er muß noch iwe — schnell,  

so machen‘se e Treffpunkt aus, um halb 5 am Hotel! 

 

Der Kerl iss pinktlich, doch um halb 7 iss er ganz gedrickt,  

denn sei Fraa iss verschwunn unn das macht ne ganz verrickt. 

 

So geht er an die Rezeption unn gebt uffe Vemißtenanzeige: 

“Fraa, Kinner unn Koffer verschwunn, e Belohnung kann ich grad noch abzweige !” 

 

Ganz verzweifelt kippt er sich grad e Pils eninn,  

do kommt sei Fraa metsamt de Kinner erinn!” 

 

Die hann sich met dem ganze Kofferzoff  

beim Schpazeere gehe efach verloff. 

 

Ehr Musikande, schpeelen der Familie doch: 

“Zum Glick hammer unser blo Bussje noch!” 

Schunn als Kind hat‘s ghäß: “Du muscht nom Gude strewe,  

drum geh immer mit offene Auge durch‘s Läwe!” 

 

Das nahm sich a e jung Märe aus de Hauptstroß vor,  

doch leider hat‘s dann die Kontaktlinse verlor. 

 

Vorher war‘s met seim Freind noch uff Tour,  

doch dehäm warn‘se fort, wo sinn die nur? 

 

Sei Freind wills trösde: “Ach Schatz, mach der nix draus,  

ich suche im Audo unn bau, wenn‘s sinn muß de Sitz a noch eraus.” 

 

Ein Mann, ein Wort, das iss sei Devise  

unn dut gleich naus ans Audo düse. 

 

Mer hert‘s nur noch klabbere, es rabbele die Schrauwe,  

zum Schluß muß de Sitz doch noch dra glauwe. 

 

Der hat das ganze Audo zerleet,  

nur damit sei Maad sei Kontaktlinse werrer kriet. 

 

Doch die Schtunne dun nur so verrinne,  

er kann die Linse efäch net finne. 

 

Dann erscht es zusammebaue, das war e Krach,  

do hat der Kerl sei Mäschderstick gemach. 

 

Uffeme Parkplatz vunn ehrer Tour dun‘se dann stoppe  

unn glawen mer‘s, ich will eich net fobbe,  

ruft‘s Anja plötzlich: “Ei guck emol do,  

do leie mei Linse - ach Gott bin ich froh!” 

 

De Hardy muß schligge, uff de Stern steht die Brieh,  

er hat nämlich noch 3 Schrauwe iwwerisch – unn wäß net wohie! 

Ehr Musikande, schpeelen denne zwä met veel Mieh: 

“Ehr misse erscht die Nippel durch die Lasche zieh!” 

So, jetzt hann ich awwer genug gebabbelt,  

doch bevor ich bin die Läder nunner gekrabbelt,  

will ich noch unsern Strauß begieße,  

denn domet wolle merjo unser Kerb beschließe! 

 

“Du sollscht es ganze Johr iwwer henke,  

damet mer noch lang an unser Kerb zurick denke!” 

 

Denn mer hann dich met veel Liebe gemach,  

drum beschützt uns jetzt a unser Alme-Felse-Dach! 

 

Veel Zeit iss uns a nimmi verblieb,  

denn mer misse noch zum Almabtrieb. 

 

Doch nothin dun mer noch e Brotzeit abhalle,  

do werd gesung, daß es iwwer ganz Nerremohr dut schalle! 

 

Unn unserer Wertin, es Susi, genannt die Marein,  

hat sich noch gericht mit Bier unn Wein. 

 

Dann danze mer a noch ganz flott die 3 Erschde,  

daß iss bei rer Kerb a net ess verkehrdeschde. 

Unn ehr Musikande — gut hanner geschpeelt, werklich wohr,  

vielen Dank, unn bleiwe uns erhall für’s nächschde Johr! 

 

So, ich mach mich jetzt endgültig erunner,  schunn gebt‘s kä Änn, 

vielen Dank — unn bleiwen cool men! 


